Cofnodion Cyfarfod Cyngor Tref Porthmadog a gynhaliwyd 

ar Nos Fawrth, 13eg o Fai 2014, yn Ystafell Glaslyn, Y Ganolfan, Porthmadog.
Presennol: Cynghorwyr Angharad ab Iorwerth (Cadeirydd), Gavin Buckley, Gwyn Davies, Melfyn Edwards, Selwyn Griffiths, Jason Humphreys, Gwilym Jones, Bethan O Rees Jones, Dafydd Prichard, R. Elwyn Thomas, Ken Williams, Richard Williams.
Ymddiheuriadau: Cynghorwyr Alwyn Gruffydd, Carol Hayes.
Adroddiad y Cadeirydd:
Croesawyd pawb i’r cyfarfod.  
Dymunai longyfarchiadau nifer o drigolion y fro ar eu hymddangosiad ar y teledu yn ddiweddar.  Mae gennym le i ymfalchïo yn nhalent ein pobl ifanc. Yn ddiweddar gwelwyd Lois Jones ar S4c mewn drama wythnosol sef ‘35 diwrnod’  Hefyd mae Caryl Burke a Dion Jones wedi ymddangos ar raglen  i blant o’r enw ‘FM’ . Yr wythnos hon bydd Owain Gwynedd yn ymddangos ar S4C yn trafod materion dwys a difrifol iawn a dymunwn ei longyfarch ar ei barodrwydd i drafod y materion hyn.  Yn ystod yr wythnos yma mae Porthmadog a'r Glaslyn yn benodol wedi cael sylw cenedlaethol ar y BBC gyda sylw i Weilch y Pysgod.  Dymunwn ddiolch yn fawr i’r holl wirfoddolwyr sydd ynghlwm ȃ'r prosiect ac yn denu nifer o ymwelwyr.  Braf clywed fod un cyw  bach newydd wedi deor.
Adroddodd  ei bod wedi ymweld â Thyddyn Llwyn dros y penwythnos a'i bod am longyfarch y maes pebyll a charafanio ar eu llwyddiant yn ennill gwobr Toiledau’r Flwyddyn am 2014.
Dymuniadau gorau i bawb o'r ardal fydd yn cystadlu yn Eisteddfod yr Urdd Meirionnydd yn y Bala ddiwedd y mis yma.
Llongyfarchiadau mawr i blant Ysgol Eifionydd ar eu llwyddiant diweddar wrth ennill nifer o gemau pêl droed a rygbi. Mae’r tîm rygbi dan 15 yn bencampwyr Cwpan Eryri, a  thimoedd pêl droed merched bl 7/9 a bl 8/9 yn bencampwyr Cymru a thîm pêl droed bl 11 bechgyn yn bencampwyr Cymru. Penderfynwyd danfon gair i longyfarch yr ysgol.
Dymunai’r gorau i bawb sydd yn eistedd arholiadau yn ystod yr wythnosau nesaf.

1. Cadarnhau cywirdeb ac arwyddo cofnodion y cyfarfod diwethaf (8fed o Ebrill 2014).

Penderfynwyd :  
Cynigiwyd yn gywir gan y Cyng. Selwyn Griffiths ac eiliwyd gan y Cyng. Ken Williams.
Llofnodwyd y cofnodion gan y Cadeirydd yn unol â gofynion y  gyfraith.
2. Cadarnhau cywirdeb ac arwyddo cofnodion cyfarfod Pwyllgor Eiddo a Datblygu (29ain o Ebrill 2014).
Cynigiwyd yn gywir gan y Cyng. Gwyn Davies ac eiliwyd gan y Cyng. Selwyn Griffiths.
Llofnodwyd y cofnodion gan y Cadeirydd yn unol â gofynion y  gyfraith.

3. Cadarnhau cywirdeb ac arwyddo cofnodion cyfarfod Pwyllgor Cyllid ac Amcanion Cyffredinol (29ain o Ebrill 2014).
Cynigiwyd yn gywir gan y Cyng. Selwyn Griffiths ac eiliwyd gan y Cyng. Gwyn Davies.

Llofnodwyd y cofnodion gan y Cadeirydd yn unol â gofynion y  gyfraith.

4. Cyfle i’r Cynghorwyr ddatgan diddordeb.
Cyng. Jason Humphreys ceisiadau cynllunio  C14/0324/44/LL a C14/0325/44/LL.
Cyng. Gwilym Jones cais cynllunio C14/0325/44/LL.
Cyng. Richard Williams cais cynllunio C14/0325/44/LL.
Cyng. Selwyn Griffiths cais cynllunio C14/0325/44/LL.
Cadeirydd cais cynllunio C14/0325/44/LL.
Materion Gerbron

5. Cyfarfod Un Llais Cymru – Pwyllgor Ardal Dwyfor – Cyng. Carol Hayes.
Penderfynwyd :  yn absenoldeb y Cyng. Hayes , ei ohirio a’i gynnwys ar raglen mis Mehefin.
6. Llyfrgell y Dref – Cyng. Alwyn Gruffydd.
Penderfynwyd : yn absenoldeb y Cyng. Gruffydd , ei ohirio a’i gynnwys ar raglen mis Mehefin.
7. Croesfan ffordd Britannia – Cyng. Richard Williams.
Adroddodd y Cyng. Richard Williams iddo ddigwydd bod yn swyddfa'r harbwr feistr ar yr 11eg o Ebrill 2014 pan roedd beiciwr yn cael triniaeth cymorth cyntaf. Mae’n debyg fod olwyn ei feic wedi mynd i mewn i’r cledrau ac wedi ei daflu oddi ar ei feic. Roedd yn rhan o grŵp mawr o feicwyr ar daith rhwng Sir Gaer i Abersoch. Roedd wedi cael man anafiadau ac mae’n debyg fod merch o’r un criw wedi cael yr un fath o ddamwain yn hwyrach yn y dydd.
Cynigiai y dylid dod a hyn at sylw Diogelwch y Priffyrdd a Diogelwch y Rheilffordd unwaith eto.

Adroddodd y Cyng. Jason Humphreys fod y mater hwn yn cael ei godi yn rheoliad tro ar ôl tro ers blynyddoedd. Mae un person yn honni fod 500 o ddamweiniau wedi digwydd yna ers y cychwyn. Mae ef wedi derbyn llawer i gŵyn dros y blynyddoedd ond gan fod yr ORR (Office of Rail Regulation) wedi adrodd fod y rhan yma yn ddiogel  nod oes dim all  ei wneud. Does neb am dderbyn cyfrifoldeb. Ni ddymunai ymosod ar y Rheilffordd ond y ffaith yw bod problem yma a damweiniau yn parhau i ddigwydd. Ni welai y bydd datrysiad i’r broblem nes y bydd pawb yn cyd-weithio. Cynigiai y dylid gwadd swyddog Cyngor Gwynedd Aled Davies i gyfarfod i drafod ymhellach.
Cefnogai’r Cyng. Gwyn Davies ymdrech y Cyng. Jason Humphreys i ddod a’r mater i sylw’r cyhoedd. Teimlai nad yw’r neges yn mynd allan trwy’r Wasg am ddifrifoldeb a maint y broblem. Pryderai y bydd yn rhaid i ddamwain angheuol ddigwydd cyn i’r broblem yma cael ei gymryd o ddifrif.
Pwysleisiodd y Cyng. Richard Williams mai diogelwch oedd yn bwysig iddo.

Cytunai’r Cyng. Bethan O Rees Jones  efo’r sylwadau blaenorol a nododd ei dymuniad i’r Wasg yn bresennol i ddangos fod y Cyng. Jason Humphreys wedi cynnal is bwyllgorau li gan ei fod wedi rhagweld y broblem.
Teimlai’r Cyng. . Dafydd Prichard fod ateb amlwg i’r broblem sef arwyddion mawr i bawb beidio reidio beic dros y bont. Synnwyr cyffredin sydd angen meddai. Atebodd y Cyng. Richard Williams nad oes gan Gyngor Gwynedd hawl i atal pobl rhag reidio beiciau ar y priffyrdd.
Ategodd y Cyng. Jason Humphreys ei fod am osgoi mwy o ddamweiniau yma cyn i neb farw. Nododd fod yr heddlu yn cymryd y broblem o ddifrif.
Digon yw digon meddai’r Cadeirydd a chwestiynai pe dylid gwahodd Winston Roddick ac Elfyn Llwyd i gyfarfod.
Eiliodd y Cyng. Melfyn Edwards gynnig y Cyng. Richard Williams i gysylltu efo ORR a  Chyngor Gwynedd.
Penderfynwyd : ysgrifennu yn ôl y cynnig.
8. Adroddiad o Bwyllgor y Cloc – Cyng. Bethan O Rees Jones.
Cyflwynwyd adroddiad gan y Cynghorydd o ddau gyfarfod diweddar oedd wedi bod.
Maent wedi cael gwybodaeth gan gyn aelodau o bwyllgor y cloc ac yn ceisio agor y pwyllgor yma allan i aelodau newydd.

Maent wedi cysylltu efo Breuddwydion Bro i fod yn rhan o’r ymgyrch.
Mae technegydd hefyd wedi ei gysylltu i weld os yw atgyweirio’r cloc yn realistic ac os yw atgyweirio digidol yn well opsiwn.

Mae cadarnhad wedi ei dderbyn o leoliad y mecanyddiaeth a’r wynebau.
Mae gwybodaeth am hanes neuadd y dref am gael ei gasglu.

Mae trafodaethau hefyd ymlaen am safleoedd addas i leoli’r cloc.

Penderfynwyd: derbyn y wybodaeth.
9. Banc ail gylchu Porthmadog- Cyng. Jason Humphreys.

Adroddodd y Cyng. Jason Humphreys ei siom fod y banc ail gylchu wedi ei symud o Faes Parcio I Lyn Bach heb ddweud wrth neb. Nid oedd dim arwydd yna i bobl oedd yn troi fyny dros gyfnod prysur Ŵyl y Banc. Nid oedd dim wedi bod yn y Wasg a dim diweddariad ar wefan Cyngor Gwynedd. Derbyniodd ymddiheuriad ymhen hir a hwyr ond roedd wedi ei siomi efo agwedd Cyngor Gwynedd.
Cwestiynau’r Cyng. Gwyn Davies pam na symudwyd y banc ail gylchu ychydig ymlaen ar dir y Cyngor - ni fyddai wedi cymryd llawer o lefydd parcio a nododd nad yw erioed wedi gweld y maes parcio yma yn llawn.
Cynigiai’r Cyng. Humphreys y dylid ysgrifennu i fynegi siom am sut y deliwyd efo’r newid a gofyn am ymddiheuriad cyhoeddus. Eiliwyd hyn gan y Cyng. Richard Williams.
Fel ail ran yw bryder adroddodd y Cyng., Humphreys mai Cwmni Rheilffordd Ffestiniog biau’r tir yma (prynwyd ef trwy compulsory purchase order)  ac mae wedi bod yn gofyn beth yw’r cynlluniau i’r tir yn y dyfodol.
Dymunai gynnig gwadd Aled Davies i gyfarfod i drafod y mater. Eiliwyd hyn gan y Cyng. Richard Williams.
Penderfynwyd: Ysgrifennu yn ôl y cynnig a gwahodd Aled Davies i gyfarfod.
Materion i’w dwyn gerbron y Cadeirydd unai er gwybodaeth neu i’w rhoi ar y Rhaglen ar gyfer y cyfarfod nesaf (dyddiad cau rhaglen mis Mehefin 2014 –3ydd o Fehefin  2014).
· Cyfarfod Un Llais Cymru – Pwyllgor Ardal Dwyfor – Cyng. Carol Hayes.
· Llyfrgell y Dref – Cyng. Alwyn Gruffydd.
· Clwb Chwaraeon Madog – Cyng. Bethan O Rees Jones.
10. Rhestr gohebiaeth /aros am ateb.
Penderfynwyd y dylid ysgrifennu drachefn at Costa Coffi a Cadwaladrs.
GOHEBIAETH:
11.  Carwyn Jones AC–ad drefnu cynghorau Sir (ymateb i lythyr rhaglen Mawrth 2014,cofnod 333)
Penderfynwyd : Derbyn y wybodaeth.
12.  Carina Roberts –Cymdeithas Tai Cynefin–Maes Y Môr (ymateb i lythyr rhaglen Mawrth 2014, cofnod 325)
Penderfynwyd: Derbyn y wybodaeth.
13.  Osian Jones - Cymdeithas yr Iaith -Grŵp Ymgyrchu Cynllun Datblygu Gwynedd/Môn.
Penderfynwyd: trafod y llythyr hwn efo gohebiaeth rhif 8 (cofnod 18 isod).
14.  CG - Beryl Ellis – Gwasanaeth Cynllunio - defnyddio Lôn Gwydryn dim Beach Road (ymateb i lythyr rhaglen Ebrill 2014,ceisiadau cynllunio)
Penderfynwyd: Derbyn y wybodaeth.
15.  CG – Gwasanaeth Cyfreithiol – gorchymyn gwahardd traffig dros dro – er gwybodaeth.
Penderfynwyd:  Derbyn y wybodaeth.
16.  Heddlu Gogledd Cymru – Ymgyrch Darwen.
Penderfynwyd: Derbyn y wybodaeth.
17.  CG – Adran Rheoleiddio – cynllun arfaethedig i gyflwyno cyfyngiad parcio.
Penderfynwyd: Derbyn y wybodaeth.
18.  CG – Cyng. John Wyn Williams- Cynllun datblygu lleol ar y cyd, Gwynedd a Môn.

Teimlai’r Cyng. Gwyn Davies pe byddai rheoli ar dai haf byddai’r broblem o dai fforddiadwy yn haneru. Cytunai efo’r galwad am dai fforddiadwy ond gofynnodd beth sydd yn cael ei wneud am reoli tai haf , Nododd fod 60% o dai Borth y gest yn dai haf. Pryderai am y to ifanc a bod angen cyflenwad o dai addas  Ni all pobl leol eu fforddio. Wrth reoli tai haf teimlai y byddai prisiau tai yn dod yn fwy fforddiadwy. Cynigiai’r Cyng. Gwyn Davies y dylid ysgrifennu yn ôl at Gymdeithas yr Iaith efo’r sylwadau yma. Eiliwyd hyn gan y Cyng. Richard Williams
Cytunai'r Cyng. Jason Humphreys fod problem ond dymunai weld adroddiad yn cyfaddef fod angen tai . Dymunai hefyd weld y Cyngor yn gofyn am adborth i ble byddai’r tai hyn yn cael eu datblygu.
Cyfeiriai’r Cyng. Richard Williams at lythyr John Wynn Jones a chroesawa’r nod o gynnig tai fforddiadwy i bobl leol. Pryderai am y to ifanc a bod angen cyflenwad o dai addas.
Nododd y Cyng. Gwyn Davies nad yw pobl yn medru symud ymlaen o’u tai cyntaf bellach ond yn hytrach yn adeiladu estyniad neu aros ynddynt. Mae hyn wedyn yn cael effaith ar y cyflenwad o dai bach ac effaith ar yr ysgolion y siopau a’r gymuned.
Tynnwyd sylw gan y Cyng. Bethan O Rees Jones i gais y Cyng. John Wynn Jones am dystiolaeth gadarn gan y Cyngor  Tref  i adnabod yr angen am dai. Teimlai mai gwaith Cyngor Gwynedd oedd canfod y dystiolaeth angenrheidiol drwy ymchwil. Nid oes gan y Cyngor Tref yr adnoddau i ganfod ffigyrau a chynnal gwaith ymchwil. Dymunai weld y Cyngor Tref yn cael goruchwylio unrhyw holiaduron  a cael cyfle i wneud sylwadau. Mae angen tai yn yr ardal , methu cael tir addas yw’r broblem. Dylai’r Cynllun Datblygu gyd-weithio efo Cyfoeth Natur Cymru i ganfod tir addas. Mae’n rhaid cael tir i ddatblygu tai meddai er mwyn gweld y dref yn ffynnu. ( Teimlai y dylai hyn fod yn bosib o ystyried fod Pwllheli wedi cael 700 o dai).
Cytunai’r Cyng. Richard Williams efo’r sylwadau uchod a dymunai yntau gwestiynu sut mae Pwllheli yn cael eu trin yn wahanol. Dymunai weld Porthmadog yn cael yr un chwarae teg.
Eiliodd gynnig y Cyng. Bethan O Rees Jones i lythyru efo’r sylwadau hyn.
Penderfynwyd:  llythyr yn ôl y cynnig at Gymdeithas yr Iaith a’r Cyng. John Wynn Jones.
19. Elfyn Llwyd AS – Cau gwasanaeth cownter Tŷ Moelwyn (ymateb i lythyr rhaglen Ebrill 2014, cofnod 355) 
Penderfynwyd: Derbyn y wybodaeth.
20. Mrs Leri Roberts- pryder am ddiffyg cyfleusterau i blant bach yn y dref.
Croesawyd y llythyr yma a chydnabuwyd ei phryder am ddiffyg cyfleusterau i blant bach yn y dref. Adroddodd y Cyng. Jason Humphreys ei fod wedi trio symud mater y parc ymlaen . Teimlai yn gryf fod dyletswydd ar aelodau Pwyllgor Eiddo a Datblygu'r Cyngor Tref i ddelio efo hyn. Dylent meddai gymryd diddordeb mewn datblygu pethau yn  y dref.
Gan mai Cyngor Gwynedd sydd yn gyfrifol am Barc y dref  cwestiynodd y Cyng. Gwyn Davies pam y dylai Cyngor Tref Porthmadog wario ar y Parc. Soniodd am y £25,000  gyfrannwyd gan y Cyngor Tref rhai blynyddoedd yn ôl at ddatblygu’r parc i’r stad bresennol fel rhan o brosiect £80,000. Nid oes datblygu pellach wedi bod. Nododd y byddai’r Cyngor Tref yn datblygu'r Parc yma fel datblygu gardd cymydog heb eu caniatâd ac am ddim ac na fyddai neb yn gwneud hynny.
Ymatebodd y Cyng. Selwyn Griffiths mai ef oedd Cadeirydd Pwyllgor Datblygu’r Parc 10 mlynedd yn ôl a bod £80,000 wedi ei wario yna gan gynnwys cyfraniad y Cyngor Tref. Mae wedi body n ceisio datblygu’r rhan yma o’r dref ac mae cynlluniau ar y gweill , e.e. edrych ar efallai dymchwel y cwt. Mae cyflenwad o drydan wedi ei osod yna. Mae pethau yn cymryd amser meddai i fynd trwy’r sianelau cyfreithiol cywir. Cyfeiriodd at sylw Mrs Roberts am barc sglefr-fyrddio . Adroddodd fod ymgyrch mawr wedi bod  rhai blynyddoedd  ond mai methiant fu’r cyfan oherwydd amryw o resymau. Nid oedd neb am gymryd cyfrifoldeb am y parc. Byddai wedi bod angen gofalwr i agor a chau'r safle. Byddai cyfrifoldebau llym  o gwmpas iechyd a diogelwch ac yswiriant.
Nododd mai cyfle i entrepreneur fyddai ystyried agor rhywle fel Y Den ym Mhorthmadog .

Ategodd y Cyng. Bethan o Rees Jones hyn gan ei bod hithau ar y pwyllgor . Roedd y cynllun am y parc ar y pryd yn un arfaethedig ac yn anffodus nod oedd digon o arian a grantiau ar gael i’w gwblhau. Nododd fod Breuddwydion Bro yn awyddus i gyd weithio i ddatblygu’r dref a nododd hefyd fod cyfleusterau a gweithgareddau  ar gael yng Nghlwb Chwaraeon Madog.
Cynigwyd gan y Cyng. Bethan O Rees Jones y dylid ysgrifennu yn ôl at Mrs Roberts gan gefnogi ei phryder a nodi bod ei llythyr yn cael ei ddanfon ymlaen at Gyngor Gwynedd. Nododd bod ei phryder am y Stryd Fawr angen ei gydnabod ac adrodd yn ôl iddi'r ymdrechion diweddar i adfywio’r dref. Cynigiai hefyd ysgrifennu at Gyngor Gwynedd i ofyn beth yw eu cynlluniau ar gyfer datblygu’r parc. Eiliwyd hyn gan y Cyng. Selwyn Griffiths.
Penderfynwyd:  llythyru yn ôl y cynnig at Mrs Roberts ac at  Gyngor Gwynedd.
21. CG – Barry Davies , Swyddog Morwrol – Cyfansoddiad Pwyllgor yr Harbwr (ymateb i lythyr rhaglen Ebrill, cofnod 348)

Cynigiodd y Cyng. Gwyn Davies y dylid ysgrifennu yn ôl gan argymell fod Barry Davies yn mynd at gyfreithiwr Cyngor Gwynedd i ofyn am eu barn hwy am gyfansoddiad erthygl 6 o’r gorchymyn harbwr 1998.
Teimlai mai ateb yn ôl i’r Cyngor yma y dylai Mr Davies ac nid i’r Pwyllgor Ymgynghorol yr Harbwr. Cyngor Tref Porthmadog sydd yn llythyru ag ef nid y pwyllgor.

Eiliwyd y cynnig yma gan y Cyng. Richard Williams.
Penderfynwyd: llythyru yn ôl y cynnig.
22. Un Llais Cymru – manylion sesiynau hyfforddi.
Penderfynwyd : Derbyn y wybodaeth.
23. Un Llais Cymru – hysbyseb am swydd Comisiynydd Plant Cymru.
Penderfynwyd : Derbyn y wybodaeth.
24. Carl Sargeant AC – Cynllun Datblygu Gwynedd a Môn (ymateb i lythyr rhaglen Mawrth 2014, cofnod 330).

Penderfynwyd : Derbyn y wybodaeth.
25. Llywodraeth Cymru – Llywodraethu mewn cyrff cyhoeddus bach.

Penderfynwyd : Derbyn y wybodaeth.
26. Dŵr Cymru – triniaeth diheintio uwchfioled.

Nododd y Cyng. Gwyn Davies fod plant a phobl ifanc yn nofio yn y rhan yma o’r dref a rhai yn dal i hel cregyn duon at ddefnydd eu hunain yna. Teimlai ei bod yn bwysig parhau i drin y dŵr. Cynigiai y dylid gwrthwynebu cynnig i beidio parhau efo’r driniaeth diheintio. Eiliwyd hyn gan y Cyng. Melfyn Edwards nododd nad yw am weld y gwasanaeth yma yn cael ei ddiddymu.
Penderfynwyd : ysgrifennu yn ôl cynnig .
27.  Materion Ariannol.
Biliau i’w talu :
Menter Iaith Conwy Cyf Trawsffiniol




=
£88.00

(Cyfieithydd ar gyfer cyfarfod mis Ebrill 2014)

Faris Raouf- cofrestru enw’r wefan(12 mis)diweddaru bob mis

=
£320.40

Aon -yswiriant atebolrwydd cyhoeddus




=
£1,748.15

Scottish Power – trydan 22.1.14 – 11.4.14



=
£21.91

RJ Electrics – gosod fflagiau ar gyfer y Pasg



=
£306.62

Glenda Burke – gweinyddol -  stampiau




=
£56.44

Glenda Burke –lwfans blynyddol at gostau trafeilio


=
£200.00

Glenda Burke – cyflog mis Ebrill 2014




=
£400.0


Cyllid a Thollau EM – treth incwm cyflog clerc mis Ebrill 2014
=
£100.00

Derbyniadau:

National Grid ( am gael mynediad i Gae Chwarae Bodawen)

=
£350.00
Rent Cae Pawb







=
£442.50

Siambr Fasnach Porthmadog – cyfraniad at osod y fflagiau

=
£355.52

Ad daliad TAW 2013/2104





=
£3,725.91

Praesept








=
£26,500.00

Archwiliad mewnol

Cymeradwywyd  datganiad o’r cyfrifon am 2013/2014 sydd bellach wedi eu harchwilio gan yr archwilydd mewnol Mr John Roberts. Cynigwyd cymeradwyo’r cyfrifon gan y Cyng Ken Williams gyda’r Cyng. Selwyn Griffiths yn eilio.
Arwyddwyd adran 3 o’r ffurflen flynyddol fydd yn cael ei danfon ymlaen  i’r archwilydd allanol Hacker Young erbyn 31ain o Fai 2014. Mae datganiad i’r cyhoedd gael cyfle i archwilio’r cyfrifon eisoes wedi ei roi ar hysbysfwrdd y Cyngor.
Penderfynwyd: talu’r biliau uchod  a nodwyd y derbyniadau. Penderfynwyd talu anfoneb hwyr oedd wedi ei dderbyn i dalu, sef Harrison External Display Signs  am atgyweirio polion fflagiau ar gylchfan Bodawen ac am fflagiau newydd - £492.00
28. Ceisiadau Cynllunio.
i)  C14/0269/44/YA – Estyniad i sied amaethyddol

Farmyard , Porthmadog, Gwynedd, LL49 9PP

Penderfynwyd: dim gwrthwynebiad.
ii) C14/0229/44/HY - Lleoli a gosod amrywiaeth o arwyddion di-oleuedig.

Gelet, Uned 2, Penamser Industrial Estate, Porthmadog, LL49 9NZ 

Penderfynwyd: dim gwrthwynebiad.
iii) C14/0324/44/LL - Estyniad deulawr ar gefn tŷ annedd.
39, Rhodfa’r Dwyrain/East Avenue, Porthmadog, LL49 9EL

Penderfynwyd: dim gwrthwynebiad.
iv) C14/0301/44/LL - Gosod fframia a drws ynghyd a ramp ar y fynedfa ddwyreiniol.
Gelet, Uned 2, Penamser Industrial Estate, Porthmadog, LL499NZ
Penderfynwyd: dim gwrthwynebiad.
v) C14/0325/44/LL - Newid defnydd swyddfeydd (B1) i greu addoldy (D1).

Uned A1 - Uned A4, Parc Busnes Porthmadog, Porthmadog, Gwynedd, LL499GB
Nododd y Cyng. Gwyn Davies mai stad ddiwydiannol ydi'r ardal yma ar gyfer swyddfeydd ac unedau busnes. Pryderai y byddai caniatáu hyn yn agor y drysau i bob math o bethau eraill ddod yma. Dylai’r Cyngor Tref sefyll ei thir.
Teimlai’r Cyng Ken Williams y byddai addoldy allan o le ar stad ddiwydiannol.

Cynigiai'r Cyng. Gwyn Davies y dylid gwrthwynebu ar y sail nad yw’r datblygiad yn ymwneud a busnes ac y byddai allan o le ar stad ddiwydiannol.
Aethpwyd i bleidlais ac roedd 5 yn erbyn , 1 yn cefnogi ( roedd pawb arall wedi datgan diddordeb a heb gymryd rhan yn y drafodaeth).
Penderfynwyd: gwrthwynebu ar y sail
vi) C13/1048/44/LL -  Newid defnydd o siop wag i ddefnydd preswyl.

1 Fishermans Cove, Oakley Wharf, Porthmadog, Gwynedd, LL499AS
Cynigiai'r Cyng. Bethan O Rees Jones y dylid gwrthwynebu ar y sail fod y rhan yma o’r dref wedi ei ddynodi ar gyfer masnach yn unig a bod yn bwysig cadw cymeriad y cei. Dylai’r Cyngor fod yn gyson yn eu gwrthwynebiad i ddatblygiadau cyffelyb.
Penderfynwyd: gwrthwynebu ar sail
vii)C14/0362/44/LL -  Diwygio amod 2 ar ganiatâd cynllunio 33/65/129H er mwyn defnyddio'r
safle ar gyfer gwyliau trwy'r flwyddyn.
20, Cae Ffynnon Chalet Park, Morfa Bychan, Porthmadog, LL499YQ
Gwrthwynebai’r Cyng. Gwyn Davies gan na ddymunai weld pobl yn byw yn y meysydd yma drwy’r flwyddyn, Eiliai'r Cyng. Bethan O Rees Jones hyn gan ychwanegu  ei  phryder mai datblygu tai fyddai'r cam nesaf . Byddent yn creu pentref o fewn pentref. Ychwanegodd y Cyng. Melfyn Edwards ei bryder am y straen ychwanegol y byddai'r fath ddatblygiad yn ei gael ar wasanaethau lleol megis ysgolion, iechyd ayb
Penderfynwyd: gwrthwynebu ar y sail 
Cais Hwyr 

C14/0378/44/LL – Dymchwel ac adeiladau annedd newydd a modurdy.
Garreg Gnwc, Borth y Gest, Porthmadog, LL49 9UG

Nodwyd fod y lluniau yn dangos fod yr adeilad presennol mewn anhrefn a dylid cefnogi cais i wella’r safle. Nodwyd pryder fod maint yr adeilad newydd yr un fath a’r adeilad presennol.

Penderfynwyd: dim gwrthwynebiad gan nodi’r sylwad am y maint.

